
F3  Stytting Hringvegarins 
 
Um Blönduós 
 

Þegar rætt er um styttingu hringvegarins kemur stytting hans við Blönduós alltaf fyrst upp á 
borðið, hvort sem er í orði eða riti.  Undanfarið hafa birst margar skýrslur (nokkrar þeirra eru 
skráðar í heimildarskrá þessa verkefnis) um styttingu Hringvegarins (aðallega stytting við 
Blönduós) og Vegagerðin hefur haldið fundi um styttinguna hjá heimamönnum.  Niðurstaða 
skýrslna er alltaf sú sama, styttingin við Blönduós er þjóðhagslega mjög hagkvæm framkvæmd 
(arðsemi um 20%) en Húnvetningar ( og mest Blönduósbúar ) eru alfarið á móti framkvæmd-
inni. 

Höfundum þessarar skýrslu er ekki kunnugt um að gerð hafi verið umferðarkönnun við Blöndu-
ós sem væri til þess fallin að spá fyrir um breytingu umferðarinnar við Blönduós með tilkomu 
Svínavatnsleiðar.  Hér er Svínavatnsleið skilgreind sem nýr 15 – 16 km langur vegur norðan 
við Svínavatn, upprunalega hannaður af Vegagerðinni.  Sunnan við Blönduós byrjar leiðin við 
Brekku og austan við Blönduós kemur leiðin inn á Hringveginn aftur við Fagranes, en þar er 
gamall ferjustaður sem hentar vel fyrir brúarstæði yfir Blöndu.  Stytting Hringvegarins með 
þessari nýju leið er 13 – 14 km. 

Nýlega birtist skýrslan „Áhrif af gerð hjáleiða framhjá þéttbýli“, ( Verkís, Vg og HR, des. 
2009).  Þar er skoðað hvaða áhrif ný hjáleið framhjá Selfossi myndi hafa á umferðina þar.  
Útgangspunktur skýrslunnar er að umferð um nýjar hjáleiðar verði oftast minni en áætlað var 
og að alltaf eigi að skoða vel að gera breyttan veg í gegnum viðkomandi þéttbýli frekar en að 
byggja nýja hjáleið.  Samkvæmt umferðarkönnun eru um 14% af umferðinni á Hringveginum 
innanbæjar á Selfossi gegnumakstur og kemur á óvart að hann sé ekki meiri.  Varðandi Blöndu-
ósbúa, er ekki líklegt að þeir reikni með að umferðin við Blönduós snarminnki með tilkomu 
Svínavatnsleiðar.  Hefur þeim verið kynnt hvernig umferðin gæti breyst?  Hér er sett fram gróf 
umferðarspá um breytingu umferðarinnar við Blönduós miðað við að Svínavatnsleiðin væri 
komin í gagnið. 

Spáin miðar við árið 2020, en Svínavatnsleið gæti komist til framkvæmda nálægt því ári.  
Samkvæmt umferðarspá Vg (Veghönnunarreglur, apríl 2009) verður umferðin 42% meiri árið 
2020 miðað við umferðartölur ársins 2008.  Einnig er sýnd umferðarspá fyrir árið 2045 (45% 
hækkun miðað við árið 2020), sjá töflu 1. 

 

Umferðin, 
ÁDU 

Umferðin 
2008 

Umferðarspá 
2020 og fyrir opnun 

Svínavatnsleiðar 

Umferðarspá 
2020 og eftir opnun 

Svínavatnsleiðar 

Umferðarspá
2045 

Suðvestan við Blönduós 1450 2050 1350 2000 

Austan við Blönduós 1250 1780 1100 1600 

Um Svínavatnsleið 0 0 700 1000 

Tafla 1  Umferðarspá við Blönduós 

Ef þessi spá væri nálægt sannleikanum, verður umferðin við Blönduós við opnun Svínavatns-
leiðar (árið 2020) allt að því jafn mikil og umferðin er þar í dag og umferðin sem velur nýju 
Svínavatnsleiðina verður um 1/3 af heildar umferðinni sem annars færi um Blönduós.  Um-
ferðarspárnar fyrir árið 2020 eru einnig sýndar á teikningum 101 - 103. 

Trúverðug umferðarspá og niðurstaða hennar hlýtur að vega þungt þegar Blönduósingar taka 
afstöðu til Svínavatnsleiðar.  Í því sambandi er hér lagt til að gerð verði umferðarkönnun við 
Blönduós þannig að lesa megi úr hvernig umferðin myndi skiptast við tilkomu Svínavatns-

leiðar.  Megin inntak könnunarinnar væru 2 spurningar og væri spurt bæði suðvestan við 
Blönduós og austan við Blönduós (rétt austan við veg 74) 

Fyrri spurning: 

 Er Blönduós upphafs eða endastaður (ef svo er seinni spurningin A) eða  

 er Blönduós viðkomustaður (ef svo er seinni spurningin B) eða  

 er Blönduós ekki viðkomustaður (ef svo er seinni spurningin C). 

Seinni spurning:  ( A, B eða C eftir því hvernig fyrri spurningu var svarað) 

 A)  Er vegfarandi að ferðast um nágrennið (innan Húnavatnssýslu) eða er ferðalagið út 
fyrir sýsluna. 

 B)  Er stoppað í Blönduósi vegna sjoppuþjónustu (bensín, veitingar, wc og þ.h.) eða er 
um önnur erindi að ræða. 

 C)  Er vegfarandi á leið um Hringveginn eða er hann að ferðast um veg 74 (Sauðár-
krókur, Skagaströnd, Hofsós, Siglufjörður  og aðrir staðir sem tengjast leið 74). 

Með svörum við þessum 2 spurningum væri líkleg spá  um notkun Svínavatnsleiðar eftir-
farandi:  

A – vegfarendur munu ekki fara Svínavatnsleið.   

B – vegfarendur sem fara bara í sjoppu munu flestir velja Svínavatnsleiðina, sérstaklega ef ný 
sjoppa kemur til sögunnar við Svínavatnsleið.  Til að styrkja niðurstöður væri gott að hér kæmi 
til auka spurning til sjoppuvegfarandanna, þ.e. hvort þeir myndu velja nýja Svínavatnsleið 
(stytting ca. 14 km/10 - 15 mín) eða fara áfram núverandi leið. 

C – vegfarendur á Hringveginum munu nota nýja Svínavatnsleið, en þeir sem ferðast á leið 74 
munu ekki nota nýja Svínavatnsleið. 

Fyrir utan spurningarnar tvær, er eðlilegt að skrá tegundir ökutækja (t.d. fólksbifreið, vöru- og 
flutningabifreið, hópbifreið, ökutæki með festivagn/tengivagn), farþegafjölda, tímasetningu og 
e.t.v. fleiri atriði. 

Þá er einnig mikilvægt að svona umferðarkannanir verði gerðar bæði um sumar og vetur og að 
kannanirnar standi yfir í nokkra daga til að sjá hversdagsumferðina annars vegar og 
helgarumferðina hins vegar. 

 
Um Varmahlíð 
 

Önnur stytting á Hringveginum hefur líka verið lengi til skoðunar, en það  er um 5 – 6 km 
stytting hans við Varmahlíð sem næst með um 13 km löngum nýjum vegkafla sunnan við 
núverandi veg og er þessi vegkafli hér nefndur Vindheimaleið. 

Hið sama gildir um þessa styttingu og um styttingum við Blönduós, nánast allir landsmenn vilja 
fá hana, en heimamenn eru á móti henni. 

Hér er lagt til að gerð verði samskonar umferðarkönnun og lýst er hér á undan til að heima-
menn sjái betur hvað væri að breytast í umferðarstraumum við lagningu nýrrar Vindheima-
leiðar. 

Höfundar þessarar skýrslu hafa gert grófa umferðarspá um breytingu umferðarinnar við Varma-
hlíð þegar Vindheimaleið kæmist í gagnið og er horft til ársins 2020 í því sambandi og að 

umferðin verði þá 42% meiri en umferðartölur 2008 segja til um.  Umferðarspá fyrir árið 2045 
er einnig sýnd, sjá töflu 2. 

 

Umferðin, 
ÁDU 

Umferðin 
2008 

Umferðarspá 
2020 og fyrir opnun  

Vindheimaleiðar 

Umferðarspá 
2020 og eftir opnun 

Vindheimaleiðar 

Umferðarspá
2045 

Vestan við Varmahlíð 850 1200 250 360 
Á leið 75, norðan við 

Varmahlíð 
670 950 950 1380 

Á leið 752, sunnan við 
Varmahlíð 

370 520 900 1300 

Austan við Varmahlíð 1100 1560 200 290 
Samtals umferð við 

Varmahlíð 
2990 4230 2300 3330 

Um Vindheimamela 0 0 900-1400 1300-2000 

Tafla 2  Umferðarspá við Varmahlíð 

Samkvæmt þessari spá verður umferðin við Varmahlíð árið 2020 20 – 25% minni en hún var 
árið 2008, en mikil breyting hefur orðið á umferðarmynstri á þann hátt að vestur – austur 
umferðin á Hringveginum hefur minnkað mikið, en norður – suður umferðin á vegum 75 og 
752 hefur aukist mikið.  Umferðin er einnig sýnd á teikningum 201 - 203. 

